
  
 

 

 

  

KUALA LUMPUR, 25 Jun 2026 – PERAK Gen Showcase 2026 x Evas 

Food Fest yang berlangsung di Medan MARA, Kuala Lumpur 

menghimpunkan usahawan Negeri Perak dalam usaha 

memperluaskan pasaran produk dan perkhidmatan mereka kepada 

pengguna di ibu negara. Program anjuran MARA Negeri Perak yang 

berlangsung dari 24 hingga 27 Jun 2026 itu turut menampilkan pelbagai 

aktiviti yang menyasarkan penglibatan golongan belia dan Generasi Z. 

Bertemakan “Perak Merentasi Generasi”, program ini menampilkan 75 

reruai pameran dan jualan melibatkan usahawan daripada sektor 

makanan dan minuman, gaya hidup, pelancongan serta industri kreatif. 

Platform ini memberi peluang kepada usahawan memperkenalkan 

produk dan perkhidmatan mereka kepada pasaran yang lebih luas, di 

samping meningkatkan keterlihatan jenama serta mengembangkan 

rangkaian perniagaan. 

Pada hari kedua penganjuran, Menteri Besar Perak, YAB Dato’ Seri 

Saarani Mohamad hadir meninjau reruai pameran dan beramah mesra 

bersama usahawan yang mengambil bahagian. Beliau turut 

meluangkan masa melihat sendiri pelbagai produk dan perkhidmatan 

yang dipamerkan sepanjang program berlangsung. 

Selain pameran dan jualan, pelbagai aktiviti interaktif dan pertandingan 

turut diadakan termasuk Biz Gen Pitching, BeyBlade X Battle, 

Pertandingan Tamiya, Hit Barber Battle #King of Fade, Henna Art 

Challenge serta pelbagai persembahan yang memberi nilai tambah 

kepada pengalaman pengunjung sepanjang program berlangsung. 

PERAK Gen Showcase 2026 turut menyasarkan nilai jualan sebanyak 

RM1 juta sepanjang empat hari penganjuran. Program ini bukan sahaja 

menjadi platform promosi dan pemasaran kepada usahawan, malah 

berperanan memperkenalkan warisan, produk tempatan dan potensi 

Negeri Perak kepada masyarakat dari pelbagai lapisan. 

Selaras dengan sambutan 60 Tahun MARA pada tahun 2026, 

penganjuran program ini mencerminkan komitmen berterusan MARA 

dalam memperluas peluang pasaran, memperkasa ekosistem 

keusahawanan Bumiputera serta melahirkan lebih ramai usahawan 

yang berdaya saing dan mampan. 

– TAMAT – 


